
1. Инеш
Беҙҙең халыҡ бик талантлы – хисле лә, моңло ла, шиғри күңелле лә! Шатлыҡ-ҡыуанысын да, ҡайғы-хәсрәтен дә ата- бабаларыбыҙ йырға һалған, бейеүҙәрҙә һынландырған. Башҡорт бейеүендә халҡыбыҙҙың рухы, характеры, бар булмышы сағыла. Шуғалыр ҙа беҙҙә башҡорт бейеүен яратмаған кеше юҡтыр ул! Йөрәгендә дәрт осҡоно янған һәр кем гармун, ҡурай моңон ишетеү менән бейергә талпына! Бына шундай бөйөк тә, ғәжәйеп сихри ҙә, илаһи ҙа ул башҡорт бейеүе! 
Эшебеҙгә ошондай маҡсаттар ҡуйҙыҡ:  башҡорт халыҡ бейеүҙәренә ҡағылышлы әҙәбиәт менән танышыу;  башҡорт халыҡ бейеүҙәренең килеп сығышын асыҡлау;
Эҙләнеү эшебеҙҙең актуаллеге: донъя нисек кенә булһа ла кеше йыр-бейеүһеҙ йәшәй алмай. Йыр, бейеү кешене йәшәртә, дәртләндерә, илһамланып йәшәргә ҡанат ҡуя.
Эҙләнеү эшебеҙҙең объекты булып башҡорт халыҡ бейеүҙәре тора.
 
2. Төп өлөш
Бейеү — ритмик, мәғәнәле,  бер бөтөн төҙөлөшлө, көйгә ҡушылған тән хәрәкәте . Бейеү — иң боронғо сәнғәттәрҙең береһе: ул ҡайғы-шатлыҡтарҙы хәрәкәт ярҙамында башҡаларға еткереү теләге менән бәйле. Тәүтормош кешеһенең күп ваҡиғалары бейеү ярҙамында күрһәтелә: тыуыу, үлеү, һуғыш,  яңы башлыҡты һайлау, ауырыуҙы йүнәлтеү. Бейеү менән алланан ямғыр, ҡояш нуры, уңыш,  яҡлау һорағандар, ғәфү үтенгәндәр. Бейеү хәрәкәте  кешенең тәбиғәтенән: атлап, йүгереп, һикереп, ырғып, әйләнеп, тайып йөрөүҙән барлыҡҡа килгән. Бейеүҙә иң мөһиме ритм — төп хәрәкәттәрҙең тиҙ йәки сағыштырмаса яй ҡабатланыуы һәм үҙгәреүе; кәүҙәләнеше — хәрәкәттәрҙең композицияға төҙөлөүе; үҫеше — хәрәкәттәр киңлеген һәм көсөргәнешлеген төрлөләндереү; техника — хәрәкәттәрҙе башҡарыу оҫталығы. Күп бейеүҙәрҙә ҡул хәрәкәттәре бик мөһим. Бейеүҙең төрлө кәүҙәләндереү саралары бар: гармоник хәрәкәттәр һәм һындар, пластика һәм ым, үҫеш, дәрт һәм хәрәкәттәр ритмы, киң һыҙатланыш, композиция. кейем һәм реквизит.
Кешелектең оҙон тарихы эсендә бейеү үҙгәреп, мәҙәниәт үҫешен сағылдыра. Бейеүҙең төрҙәре, стилдәре, формалары күп. Һәр бер халыҡтың үҙ бейеү йолалары килеп сыға. Халыҡ бейеүе нигеҙендә сәхнә бейеүе барлыҡҡа килә.Профессиональ театр сәнғәтендә бейеү ҙур үҫеш алып, фәнни яҡтан нигеҙләнә.



 2. 1. Башҡорт халыҡ бейеүҙәре
Халыҡ бейеүҙәре – башҡорттарҙа киң таралған сәнғәт төрҙәренең береһе.
Тәүтормош заманында барлыҡҡа килгән бейеүҙәр ижтимағи көнкүрештең һәм хеҙмәттең, төрлө ғөрөф-ғәҙәт, йола һәм дин күнекмәләренең үҙенсәлектәрен сағылдырған. Иң боронғо бейеүҙәрҙең рәтенә һунар һәм тәбиғәтте үҙләштереү кәсебенә, мал һәм ҡош культына бәйле бейеүҙәрҙе индерергә мөмкин. Башҡорт халыҡ бейеүҙәре ҡурай, ҡумыҙ , думбыра , һуҡма музыка ҡоралдарына ҡушылып таҡмаҡ әйтеп, таҡтала, яҫы ташта, тимер батмустарҙа башҡарылған. Күкрәктәге һәм ҡулдағы көмөш тәңкәләр, сәстәге сулпылар сыңлауы өҫтәмә музыкаль эффект биргән. 19 быуат аҙағы – 20 быуат башында Башҡортостанда гармун, бигерәк тә тальян, скрипка, мандолина киң тарала.
Башҡорт халыҡ бейеүҙәренең күбеһе сюжетлы йәки легендалы. Улар йөкмәткеһе яғынан да, формаһы менән дә күп төрлө. Яугирлыҡты,батырлыҡты,сослоҡто сағылдырған егеттәр бейеүе лә; нәфислекте, уңғанлыҡты,эшсәнлекте һынландырған ҡыҙҙар бейеүе лә; шаянлыҡты, мутлыҡты күрһәткән күмәк бейеүҙәр ҙә бар. Яңғыҙ бейеүҙәр, күмәк бейеүҙәр, ишле бейеүҙәр, таҡмаҡлы бейеүҙәр, ҡара-ҡаршы бейеүҙәр, уйынлы бейеүҙәр, түңәрәк эсендә бейеүҙәр һаҡланған.
Башҡорт бейеүҙәре араһында туйға арналған бейеүҙәр күп һаҡланған. Һамаҡлап бер-береңә ҡаршы әйтешеп бейеүҙәрҙән "Тирәккәйем", "Кәкүк", күмәкләшеп таҡмаҡлап бейеүҙәрҙең "Наза", "Бүҙенә", "Сыңрау торна" йәки яугирҙарҙың батырлығын һынландырған "Байыҡ", "Перовский", бейеүҙәре, таҡмаҡлы уйындарҙан "Түңәрәк", "Үткес", "Кем етеҙ?" һәм башҡа бейеүҙәр бөгөнгө көнгә тиклем килеп еткән.
Ҡоштар менән бәйле бейеүҙәр ҙә бик ҡыҙыҡлы. Мәҫәлән,“Кәкүк”, “Ҡара тауыҡ”, “Аҡҡош”, “Ҡор уйыны” бейеүҙәре.

          2.2. Фәйзи Әҙһәм улы Ғәскәров - Башҡорт дәүләт бейеү ансамбленә нигеҙ һалыусы.
1938 йылда балетмейстер Фәйзи Ғәскәров башланғысы менҽн Башҡорт дәүләт бейеү ансамбленә нигеҙ һалына
Фәйзи Әҙһәм улы Ғәскәров 1912 йылдың 21 октябрендә тыуған. Бөрөләге, Смоленск өлкәһендәге балалар йорттарында тәрбиәләнә, үҙенең ата-әсәһен хәтерләмәй. Балалар йортонда тәрбиәсе Гөлсөм апай уны тальян гармунда уйнарға өйрәтә.
1924 йылда уны Бөрө педагогия техникумына уҡырға урынлаштыралар. Бейеүгә һөйөү Фәйзи Әҙһәм улын сәнғәт техникумына алып килә. Өфөлә театр техникумы асылғас, балалар йортонан һәләтле балаларҙы ошо һөнәргә өйрәтергә алалар. Фәйзи фортепиано буйынса дәрестәр ала. Техникумда ул Башҡорт күсмә театры директоры менән таныша. Актерҙар коллективында ҙур булмаған бейеү төркөмө эшләй. Буласаҡ бейеүсе был театр менән бик күп башҡорт ауылдарын, Силәбе, Һамар, Ульяновск өлкәләрен, күрше республиканы урап сыға. Театрҙа барлыҡ уйын ҡоралдарында уйнарға өйрәнә. Иң яратҡан музыка ҡоралы — һуҡма инструменттар.
Опера театры коллективы Өфөгә гастролгә килгәс, ул классик бейеү дәресенә йөрөй. Театрҙың балетмейстры уның тырышлығын, тәбиғи һәләтен күреп, балет мәктәбенә уҡырға инергә кәңәш итә. Уны бейеүҙәр генә түгел, халыҡ костюмдары, көнкүреше, йолалары, риүәйәттәре, бейеүҙең музыкаль биҙәлеше ҡыҙыҡһындыра. Шуға бәйле бер нәмә лә уның иғтибарынан ҡалмай.
Бейеү Фәйзи Ғәскәровтың йәшәү рәүешенә әүерелә. Режиссер Мортазин-Иманскийҙың кәңәше буйынса 16 йәшлек Фәйзи СССР-ҙың Ҙур театры ҡарамағындағы хореография техникумына уҡырға бара. 1928—1932 йылдарҙа данлыҡлы балетмейстер Игорь Моисеев класында һабаҡ ала, артабан Ленинград хореография училищеһында уҡыта.
Училищела Башҡортостандың һәләтле балаларына милли бүлек асыу өсөн Мәскәү түрәләре тупһаһын Фәйзи Әҙһәм улы йыш тапай. Йөрөй торғас, ул Надежда Крупскаяның үҙенә барып етә һәм мәсьәлә ыңғай хәл ителә.
1934 йылда Фәйзи Ғәскәров иң талантлы балаларҙы һайлап, Ленинградҡа алып бара. Улар араһында Зәйтүнә Насретдинова, Хәләф Сафиуллин, Фәүзи Саттаров, Майя Таһирова кеүек киләсәктә балҡыясаҡ сәхнә йондоҙҙары була.
Башҡорт бейеү сәнғәтен үҫтереү теләге Фәйзи Ғәскәровҡа тынғылыҡ бирмәй. Остазы Игорь Моисеев был ынтылыуҙы хуплай, һәм егеткә ауылдарға йөрөп халҡының йолаларын, көнкүрешен, милли музыкаһын яҡындан өйрәнергә кәңәш итә. Башҡортостанға ҡайтып, ауылдар буйлап этнографик экспедицияларға сығыу бәхетенә өлгәшә Ғәскәров. Яңы бейеүҙәр һалыу өсөн материалдар туплай, шул уҡ ваҡытта һәләтле йәштәрҙе йыя. 1939 йылдан алып Фәйзи Ғәскәров яңы ғына ойошторолған бейеү ансамбленең художество етәксеһе булып китә. Ансамблдең маҡсаты һәм бурыстары — милли сәнғәтте пропагандалаусы профессиональ труппа төҙөү, халыҡ ижадының бөйөклөгөн һәм үҙенсәлеген һаҡлау, халыҡ бейеүҙәренең үҙенә генә хас формаларын ҡулланыу. Фәйзи Ғәскәров тамашасы һөйөүен яулаған «Гөлнәзирә», «Зарифа», «Ете ҡыҙ», «Байыҡ» исемле беренсе бейеүҙәрен ҡуя.
1941 йылдың йәйендә Мәскәүҙә башҡорт сәнғәте декадаһы үтергә тейеш була, әммә быға ҡәһәрле һуғыш ҡамасаулай. Фәйзи Ғәскәров 1942 йыл башында үҙе теләп һуғышҡа китә. Фронтта Башҡорт атлы дивизияһы яугирҙәренән бейеү ансамбле төҙөй һәм яугирҙар өсөн концерт эшмәкәрлеген башлай. Илгә афәт килгән осорҙа яугирҙәрҙең рухын күтәреп, Башҡорт дәүләт халыҡ бейеүҙәре ансамбле ҡыҙыу фронттарҙа сығыш яһай.
1943 йылдың аҙағында бейеү сәнғәтенең киләсәге хаҡына Ғәскәров Өфөгә ҡайтарыла.
1944 йылда төрлө етәкселәр менән килеп сыҡҡан низағтар һәм хәл ителмәгән торлаҡ мәсьәләһе уны республиканан китергә мәжбүр итә. Ҡазанда ойошторолған Татар бейеү һәм йыр ансамблендә эшләй, уның өсөн бик күп бейеүҙәр ҡуя. Улыр араһында: «Шыма баҫ», «Кейәү», «Салғысы егет», «Шишмә буйында», «Башҡорт егете бейеүе». 1945 йылда Горький ҡалаһында үткәрелгән бәйгелә ансамбль беренсе урын ала.
1950 йылдың аҙағында Башҡорт бейеү ансамблен етәкләү өсөн Өфөгә саҡырыла.
Йылдар үтеү менән Фәйзи Ғәскәров ойошторған ижади коллективтың даны ҡитғаларҙы урап сыға. Африка, Азия, Европа илдәре милли бейеүҙәрҙе ҡарап һоҡлана.
Арҙаҡлы хореограф-балетмейстерҙың башҡорт сәнғәтенә индергән өлөшө баһалап бөткөһөҙ. Шуға ла уның исеме бер ваҡытта ла халыҡ теленән төшмәй. Ул ҡуйған бейеүҙәр тап шул халыҡсанлыҡты һаҡлағанлыҡтан донъя мәҙәниәтенең алтын фондын тәшкил итә.
Башҡортостан  дәүләт академия халыҡ бейеүҙәре ансамбле Фәйзи Ғәскәров исемен йөрөтә.

2.3. Розалия Солтангәрәева -  башҡорт халыҡ  бейеүҙәрен ғилми өйрәнеүҙе  камиллаштырыусы
Беренсе милли хореограф, Салауат Юлаев исемендәге дәүләт премияһы лауреаты Фәйзи Ғәскәров башҡорт бейеүҙәрен йыйыу эшен башлап, сәхнәгә профессиональ кимәлдә ҡуйыуҙы юғары дәрәжәгә күтәрҙе. Әммә хореограф был сәнғәт төрөн теоретик өйрәнеүҙе маҡсат итеп ҡуймай. 
Розалия Солтангәрәева иһә бейеүҙе ғилми өйрәнеүҙе  камиллаштыра һәм  комплекслы тикшереү методикаһын ҡуллана, башҡорт бейеүенең боронғоһонан бөгөнгөһөнә тиклем тәрән ғилми анализ үткәрелә.  2003—2013 йылдарҙа Башҡортостандың Әбйәлил, Хәйбулла, Белорет, Нуриман, Иглин, Борай, Ейәнсура һәм башҡа райондарында оло инәйҙәрҙән, ағай-бабайҙарҙан һәр бейеүҙе энәһенән-ебенә тиклем яҙып алып, тулы һүрәтләмәләр төҙөгән. Шулай уҡ Һарытау, Һамар өлкәләрендә табылғандары бар. Фәндә иң алдынғы методикалар – антропологик һәм комплекслы тикшереүҙе бейеү материалдарында ҡулланып, ғалимә башҡорт бейеүен бар нескәлектәренә тиклем асыуға өлгәшкән. Был алымда бына ниндәй күрһәткестәр: ырыу билгеһе, урын-ер традициялары, кейем, тел-һөйләш үҙенсәлектәре, башҡарыусының ижади импровизаторлығы, нәҫелдән, быуындан күсәгилешлек тарихы.            Фольклористикала жанрҙы ошондай тулы һәм күп яҡлы өйрәнеү беренсе тапҡыр атҡарыла һәм уның, автор билдәләүенсә, киләсәктә мөмкинлектәре киң. 
Розалия Солтангәрәева бейеүҙәрҙе биш ҙур төркөмгә бүлгән: 
1) йола бейеүҙәре (яңғыҙ); 
2) йола бейеүҙәре (күмәк); 
3) әйтемләп бейеүҙәр; 
4) уйынлы бейеүҙәр (күмәк); 
5) уйынлы бейеүҙәр (яңғыҙ). 
Һәр бейеүҙең паспорты, киң һәм тәрән ғилми аңлатма, башҡарыусы тураһында тулы мәғлүмәт бирелә. Халыҡ ижадында билдәле "Кәкүк", "Сыңрау торна" бейеүҙәренең яҙып алынған варианттары һәм аңлатмаларҙа яңы фекерҙәр әйтелеүе  ҡыҙыҡлы. Мәҫәлән, сыңрау торналар "барыһы ла сыңламай" һәм шуға уларға ҡарата ҡараш төрлөсә. Сың өнө тимер рухын, яу ауазын кәүҙәләндерә, боронғо мәжүси логикаһы буйынса "өн — предмет, кеше януарҙы алмаштыра... Шуға ла сыңрау торна — яу саҡырыусы йәки яуға ҡаршы тылсымлы көй. Һәм уны сәхнәлә уйнар алдынан мотлаҡ ниәт әйтергә, тип иҫәпләй ғалимә. 
Күп бейеүҙәр беренсе тапҡыр ғилми әйләнешкә индерелә. Мәҫәлән, Һамар башҡорттарында туй бейеүе, "Торна кереү", Әбйәлилдә – "Кәкүк", "Күк бүре", "Бүҙәнә", "Йүкә", "Орсоҡ", “Ҡояшты ҙурлау", Хәйбуллала "Ситән үрәм" һәм башҡа күп бейеүҙәрҙе, эләкләп, ҡыланып, әйтемләп, һамаҡлап бейеүҙәрҙең дә тарихи-этнографик нигеҙҙәрен бик ентекле тикшерә ғалимә. 
Ым-ишара теле лә башҡорт бейеүҙәрендә, әкиәт, легендаларҙа әле өйрәнелмәгән. Был йәһәттән ғалимәнең табыштары ҡыҙыҡлы. Бармаҡ шартлатыу – "минең яныма кил" йәки "шайтан кит", бөйөргә таяныу – “мин үҙем!", ике бөйөргә – "мин – хужа" һ.б. Ҡағиҙәләр ҙә ҡыҙыҡлы: "ирҙәргә аяҡты билдән юғары күтәрергә ярамай — тәңрегә тибеү була", "бейегәндә тамашасыға тура ҡарама – һоҡ тейә", "ҡатындарға сәс менән уйнарға ярамай – ҡот ҡаса"... Бейеүҙәр һүҙ, көй, миф, ышаныу, тыйыу-ҡағиҙәләре, ырыу үҙенсәлектәре менән һүрәтләнә.  
 
3.Йомғаҡлау
     Бейеү – ул мөғжизә, сихри донъя!  Башҡорт бейеүе – ул фольклор менән бәйле, фольклорҙы аңларға, тоя белергә кәрәк. Сөнки фольклор халыҡ тормошо тураһында һөйләй.Халҡыбыҙ сәнғәттҽ тел менән генә түгел, ә хәрәкәттәр менән дә тойғоларын : шатлығын да, ҡайғыһын да әйтеп бирергә ынтылған.
Халыҡ бейеүе – ул, ысынлап та, халыҡтың күңеле. Быуаттар төпкөлөндә, милләттең үҙе менән бергә барлыҡҡа килгән бейеүҙең бөгөн дә ихласлығы менән тамашасыларҙа һоҡланыу тойғоһо уята алыуы башҡорт халҡының күңелен саф итеп һаҡлап ҡала алыуының да күрһәткеселер ул. Шулай булғас,бейеү сәнғәте әле үҙенең актуаллеген юғалтмай, халыҡты рухи байлығы менән туйындыра бара.

